
૪૮૫
વ્યક્તિગત સવિનય ભંગ, કોમી રમખાણો અને સરદારની બીમારી





	પશુનું સ્વરૂપ ધારણ કરી બેઠા છે. એવા વખતમાં બહુ ધીરજ અને ખામોશીની આવશ્યકતા છે.

લિ. સેવક 
વલ્લભભાઈના પ્રણામ”
 


 



સરદારે અઢારમી નવેમ્બરને સોમવારે સાંજના છ વાગ્યે અમદાવાદમાં જાહેર સભા કરી સવિનય કાયદાભંગ કરવો એમ ઠરાવ્યું હતું. તા. ૧૬મીએ અમદાવાદના જિલ્લા મૅજિસ્ટ્રેટને એ બાબતની ખબર આપતો કાગળ તેમણે લખ્યો. તે ઉપરથી ૧૭મીએ રાત્રે પોણા દસ વાગ્યે સી. આઈ. ડી. ના એક અમલદારે આવીને સરદારને વોરંટ આપ્યું કે, હિંદુ સંરક્ષણ ધારાની ૧૨મી કલમ મુજબ તમને પકડવામાં આવે છે અને અત્યારે તમને સાબરમતી જેલમાં લઈ જવાના છે. તૈયારી માટે અરધો કે પોણો કલાક જેટલો જોઈએ તેટલો વખત તેમને આપવાનું અમલદારે કહ્યું. પોલીસની મોટર ખુલ્લી હતી અને સરદારને બપોર પછી તાવ ચડેલા હોવાથી ડૉ. કાનૂગાની બંધ મોટરમાં તેમને સાબરમતી લઈ ગયા. અગિયારના ટકોરે તેઓ જેલમાં પહોંચ્યા. તેમના ઉપર કેસ ન ચલાવતાં તેમને અટકાયતી કેદી તરીકે રાખવામાં આવ્યા. સાબરમતીમાં ત્રણેક દિવસ એકલા લગભગ ચાર ડિગ્રી તાવવાળા રહ્યા. પછી સાબરમતીથી યરવડા જેલમાં લઈ જવામાં આવ્યા. ત્યાંથી ૧૮-૧૨-’૪૦ના રોજ મહાદેવભાઈને એમણે લખેલા કાગળમાંથી ત્યાંના જીવનની કેટલીક હકીકત જાણવા મળે છે :



	“આજે એક માસ પૂરો થયો. તમે એક મહિના પર મળી ગયા હતા. મારો કાગળ સાબરમતીથી લખેલો તમને મળ્યો કે નહી તે ખબર ન પડી. … પહેલાં તો કાગળો મળવામાં બહુ ગરબડ થતી હતી. હવે કંઈક ઠેકાણે પડ્યું હશે એમ ધારું છું. હજી અમારા કાગળ ડી. આઈ. જી. સી. આઈ. ડી. મારફત જ આવે છે અને જુએ છે. એટલે વાર થાય છે. પણ આશા છે કે થોડા વખતમાં ઠેકાણું પડશે.

❋❋❋


	“પેલા ઐતિહાસિક આંબાના વૃક્ષ નીચે બાપુનો ખાટલો હતો ત્યાં ખાટલો નાખી પડ્યો છું. અને એની બાજુમાં રાતે આકાશ નીચે પડ્યો પડ્યો તારાઓ જોયા કરું છું. જ્યાં બાપુએ યરવડા મંદિર બનાવ્યું હતું અને જ્યાં અનશન આદરેલું અને પૂના પૅકેટ સહી થયેલું ત્યાં આવી પડ્યો છું. બાપુની સ્નાન કરવાની કોટડી હતી એ કોટડી લીધી છે. મને કોઈ દિવસ સ્વપ્ને પણ ખ્યાલ નહોતો કે મારે ફરીથી આ પુણ્યભૂમિમાં આવીને રહેવાનું થવાનું હશે. પણ ઈશ્વરની ગતિ અકળ છે. આપણે રાતદિવસ અહીં સાથે હતા તેનાં જૂનાં ચિત્રો આંખ આગળ વારંવાર ખડાં થાય છે.

	“આ વખતે મંડળી જુદા પ્રકારની છે એટલે એ રસનો સ્વાદ ચાખ્યો હોય તે જ જાણે એવું છે. છતાં તુલસી આ સંસારમાં ભાત ભાતકે લોક, સબસે હિલમિલ ચાલિયે નદી નાવ સંજોગ — એવું સમજી ચલાવીએ છીએ.

		 આ પાનામાં છેલ્લો ફેરફાર ૨૧ જૂન ૨૦૨૩ના રોજ ૦૮:૩૭ વાગ્યે થયો.
	આ લખાણ Creative Commons Attribution-ShareAlike License હેઠળ ઉપલબ્ધ છે;
વધારાની શરતો લાગુ પડી શકે છે.
વધુ માહિતી માટે વપરાશની શરતો જુઓ.

